
«       »               2021 թվականի    N     -Ա

ԱՆՇԱՐԺ ԳՈՒՅՔ ՀԵՏ ՎԵՐՑՆԵԼՈՒ ԵՎ ԱՄՐԱՑՆԵԼՈՒ ՄԱՍԻՆ

Ղեկավարվելով «Կառավարչական իրավահարաբերությունների կարգավորման մասին» Հայաստանի Հանրապետության օրենքի 5-րդ հոդվածի 5-րդ, 6--րդ և 7-րդ մասերով` Հայաստանի Հանրապետության կառավարությունը որոշում է.
1. Հայաստանի Հանրապետության պաշտպանության նախարարությանն ամրացված՝ Երևան քաղաքի Կենտրոն վարչական շրջանի Այգեստան, 9-րդ փողոցի 69/1 հասցեում գտնվող, 231.290.488 դրամ հաշվեկշռային արժեքով, 1862,4 քառ. մետր մակերեսով՝ պետական սեփականություն հանդիսացող վարչական շենքը, 95,5 քառ. մետր ընդհանուր մակերեսով օժանդակ շինությունները և դրանց զբաղեցրած՝ 0.17274 հեկտար մակերեսով հողամասը (անշարժ գույքի սեփականության (օգտագործման) իրավունքի գրանցման վկայական՝ N 24072020-01-0247, տրված՝ 2020 թվականի հուլիսի 24-ին) (այսուհետ՝ N 1 գույք) հետ վերցնել և ամրացնել Հայաստանի Հանրապետության ազգային անվտանգության ծառայությանը:
2. Հայաստանի Հանրապետության ազգային անվտանգության ծառայությանն ամրացված՝ Երևան քաղաքի Նոր Նորք վարչական շրջանի Հ. Թևոսյան 28 հասցեում գտնվող, 408.146.000 դրամ հաշվեկշռային արժեքով, 4309,1 քառ. մետր մակերեսով՝ պետական սեփականություն հանդիսացող վարչական շենքը, 1621,6 քառ. մետր ընդհանուր մակերեսով օժանդակ շինությունները, 617,4 գծամետր պարիսպը և դրանց զբաղեցրած՝ 2,17585 հեկտար մակերեսով հողամասը (անշարժ գույքի սեփականության (օգտագործման) իրավունքի գրանցման վկայական՝ N 09072020-01-0067, տրված՝ 2020 թվականի հուլիսի 9-ին) (այսուհետ՝ N 2 գույք) հետ վերցնել և ամրացնել Հայաստանի Հանրապետության պաշտպանության նախարարությանը:
3. Հայաստանի Հանրապետության պաշտպանության նախարարին և Հայաստանի Հանրապետության ազգային անվտանգության ծառայության տնօրենին` սույն որոշումն ուժի մեջ մտնելուց հետո մեկամսյա ժամկետում՝ Հայաստանի Հանրապետության օրենսդրությամբ սահմանված կարգով ապահովել՝
1) սույն որոշման 1-ին և 2-րդ կետերում նշված N 1 գույքի և N 2 գույքի հանձնման-ընդունման աշխատանքների կատարումը.
2) սույն որոշման 1-ին կետում նշված N 1 գույքի նկատմամբ գույքային իրավունքների պետական գրանցման աշխատանքների կատարումը՝ Հայաստանի Հանրապետության ազգային անվտանգության ծառայության միջոցների հաշվին.
3) սույն որոշման 2-րդ կետում նշված N 2 գույքի նկատմամբ գույքային իրավունքների պետական գրանցման աշխատանքների կատարումը՝ Հայաստանի Հանրապետության պաշտպանության նախարարության միջոցների հաշվին:


















ՀԻՄՆԱՎՈՐՈՒՄ
«Անշարժ գույք հետ վերցնելու և ամրացնելու մասին» Կառավարության որոշման նախագծի ընդունման

1. Իրավական ակտի ընդունման անհրաժեշտությունը
Որոշման նախագծի ընդունումը պայմանավորված է ՀՀ կառավարության 12.09.2019թ. N 1225-Ա որոշման համաձայն իրականացված՝ ՀՀ պաշտպանության նախարարության և ՀՀ ազգային անվտանգության ծառայության միջև համապատասխան անշարժ գույքերի փոխանակման անհրաժեշտությունը վերանալու հանգամանքով:
2. Ընթացիկ իրավիճակը և խնդիրները
ՀՀ կառավարության 12.09.2019թ. N 1225-Ա որոշման համաձայն ՀՀ պաշտպանության նախարարությանն ամրացված՝ Երևան քաղաքի Նոր Նորք վարչական շրջանի Թևոսյան 28 հասցեում գտնվող վարչական շենքը, օժանդակ շինությունները, պարիսպը և դրանցով զբաղեցված հողամասը հետ է վերցվել ու ամրացվել է ՀՀ ազգային անվտանգության ծառայությանը, իսկ վերջինիս ամրացված՝ Երևան քաղաքի Կենտրոն վարչական շրջանի Այգեստան 9-րդ փողոցի 4ա հասցեում գտնվող վարչական շենքը և դրանով զբաղեցված հողամասը հետ է վերցվել ու ամրացվել է ՀՀ պաշտպանության նախարարությանը: Հաշվի առնելով, որ իրականացվել է համապատասխան գույքային իրավունքների պետական գրանցումը, սակայն որոշման 4-րդ կետի շրջանակներում փաստացի տեղի չի ունեցել համապատասխան գույքի հանձնում-ընդունում, քանի որ Հ. Թևոսյան 28 հասցեում գտնվող շենք-շինությունները ՊՆ համապատասխան ստորաբաժանումների, իսկ Այգեստան 9-րդ փողոցի 69/1 (նախկին 4ա) հասցեում գտնվող շենքը՝ ՀՀ ազգային անվտանգության ծառայության, կողմից օգտագործվում են նպատակային նշանակությանը համապատասխան, միաժամանակ 2020 թվականին տեղի ունեցած մարտական գործողությունների ավարտից հետո ՀՀ զինված ուժերի ստորաբաժանումների վերախմբավորումներով պայմանավորված ոչ նպատակահարմար է իրականացնել Հ. Թևոսյան 28 հասցեում տեղակայված ստորաբաժանումների տեղափոխությունն այլ վայր: Այս առումով անհրաժեշտություն է առաջացել համապատասխան գույքերի հետ վերադարձման գործընթաց, ընդ որում, 2020 թվականին կատարված գրանցումների արդյունքում հստակեցվել են գույքերի հասցեները, ինչպես նաև ՀՀ կառավարության 12.09.2019թ. N 1225-Ա որոշման 2-րդ կետում նշված չեն եղել այդ պահին անշարժ գույքի սեփականության (օգտագործման) իրավունքի գրանցման վկայականում առկա  95,5 քառ. մետր ընդհանուր մակերեսով օժանդակ շինությունները (ավտոտնակներ և պահակատուն), սակայն գույքի ընդհանուր հաշվեկշռային արժեքը նշվել է դրանց հաշվառմամբ, որի արդյունքում որոշման նախագծի 1-ին կետում այդ շինությունների ներառումը չի հանգեցնում ընդհանուր հաշվեկշռային արժեքի փոփոխության:
3. Կարգավորման նպատակը և բնույթը
Որոշման նախագծի համաձայն Երևան քաղաքի Կենտրոն վարչական շրջանի Այգեստան 9-րդ փողոցի 69/1 հասցեում գտնվող վարչական շենքը և դրանով զբաղեցված հողամասը հետ է վերցվում ՀՀ պաշտպանության նախարարությունից և ամրացվում է ՀՀ ազգային անվտանգության ծառայությանը, իսկ Երևան քաղաքի Նոր Նորք վարչական շրջանի Հ. Թևոսյան 28 հասցեում գտնվող վարչական շենքը, օժանդակ շինությունները, պարիսպը և դրանցով զբաղեցված հողամասը հետ է վերցվում ՀՀ ազգային անվտանգության ծառայությունից և ամրացվում է ՀՀ պաշտպանության նախարարությանը:
4. Լրացուցիչ ֆինանսական միջոցների անհրաժեշտությունը և պետական բյուջեի եկամուտներում ու ծախսերում սպասվելիք փոփոխությունները
Որոշման նախագծի ընդունումը 2021 թվականի պետական բյուջեում լրացուցիչ ֆինանսական միջոցների անհրաժեշտություն և պետական բյուջեի եկամուտներում ու ծախսերում փոփոխությունների չի հանգեցնում:

